
Во минатото знаењето кое се однесувало на изворите и нивните 
придружни квалитети било стекнувано преку усната традиција. Уште 
од најстарите времиња биле забележани приказните во кои се разгле-
дувани првите претстави за значењето на водата. Култот кон водата 
можеме да го следиме уште од старите цивилизации во кои таа се 
третира како како космичка сила и како извор на семожното посто-
ење. Овие верувања најдобро ги илустрираат зборовите на Талес според 
кој: „Водата е почетен принцип на сите нешта“. Истражувањата кои се 
однесуваат на  легендите поврзани со изворите во себе го вклучуваат и 
повикувањето на класичните авторитети како што се Есхил, Ксенофон, 
Тукидид, Херодот, а исто така може да се забележи дека Хесиод, Хомер 
и Овидиј2 пишувале за магичните трансформации кои се случуваат во 
изворите. И во народната култура на Словените, како и кај остантите 
народи водата зазема важно место во култот и во верувања според кои 
всушност таа претставува извор на животот. Светите води може да ги 
сметаме како исконска материја, која за старите цивилизации прет-
ставувала прасупстанца од која се раѓа сѐ што постои и во која сѐ се 

враќа. Сето ова ни укажува дека култот кон водата има длабоки прет-
христијански корени, бидејќи луѓето отсекогаш ја обожуавале водата, 
покрај која течеле нивните животи. 

Во голем број култури светите води, како и изворите се сметаат за 
лиминални места. Од ова произлегува дека изворите и речните бре-
гови ширум светот се омилени места за изведување обредни дејства 
како што се прочистување и благослов, но исто така служат како гра-
нични ознаки меѓу териториите, селата или градовите. Освен како 
топонимска граница изворите и воопшто водата претставува граница 
меѓу световите во духовна смисла, односно меѓу овој свет и „другиот“ 
свет. Тоа ни покажува дека во народните верувања водата има симбо-
личко значење. Таа претствува своевиден комуникациски мост помеѓу 
реалноста од оваа страна и реалноста од „другата“ страна, помеѓу све-
тот на луѓето и светот на духовите. Во оваа смисла треба да се спомене 
истражувањето на етнологот Мирјам Менцеј која се интересирала за 
тоа колку често во фолклорот водата е претставена како линија која 
го разделува светот на живите и светот на мртвите. Според истражу-
вањето кое се однесува на оваа идеја, а ги опфаќа народната лите-
ратура, обичаите и верувањата низ словенскиот свет, таа тврди дека 
претставата за водата како граница би можело да се смета како „дел 
од заедничко индоевропско, или дури поверојатно, прединдоевроп-
ско наследство“ (Mencej 1997: 178). Истражувањата на македонскиот 
фолклор исто така ни покажуваат дека водата се замислува како пат по 
кој се стигнува во светот на духовите на предците, но и како пат по кој 
може да им се достави порака или дарови (Вражиновски 1998: 103).

Во словенската митологија постои верувањето дека водата играла 
голема улога во магијата на плодородието, во заштитата и прочисту-
вањето од лошите сили. Општо било распространето верувањето дека 
на одредени празници рано наутро луѓето треба да се измијат со вода 
во која се ставени различни предмети, со вода директно од река или со 
изворска вода, за да бидат здрави, богати и убави. На водата ѝ се при-
пишувале својства на плодородие и затоа за подготвување на обредните 
лебови неа ја носеле од изворот со особени церемонии. Моќта на водите, 
според верувањата, особено е полезна во одредени денови, како на при-
мер во деновите на одредени светци заштитници, па оттука во народните 
верувања што се поврзани со светите извори се споени и магичните и 

религиозните елементи. Почитувањето на иста пролетна локација во раз-
лични епохи може да биде согледано во голем број различни космологии 
и ритуали, но низ целиот свет се појавуваат и трансвременски обрасци 
на свети извори. Според увидот во обредноста може да се забележи дека 
ова е особено видливо во обредните дејства кои се практикуваат за време 
на годишните празници Водици, Ѓурѓовден, Велигден, Иванден и како и 
во изведбата на обичаите поврзани со човековиот живот: породувањето, 
свадбата и смртта, за што сведочат верувањата што ги запишал Цепенков: 
„Жена што да неможит лесно да родит, при многу бабинцки маривети и 
лекои, ја клават раката од Богоројца, донесена од аџилак, откога ќе искис-
нат во вода, од таа вода ќе ја напојат жената и ќе ја измијат и веднаш ќе си 
родела“ (Цепенков 1980: 34). Тоа особено се однесува на прочистувачката 
функција која во верувањата е мошне проширена улогата на водата во 
секоја магиска чистота, со што, меѓу другото таа е симбол за здравје. Во 
народните верувања особено била ценета крстената/ богојавленска вода 
со која се прскале луѓето, стоката, куќата, неа ја пиеле и луѓето и живот-
ните, се миеле со неа, а било распространето и бањањето во осветана река 
(Кашуба 1975: 26). Според досегашните истражувања култот на водата, 
односно магиските постапки со неа можат да се поделат на: апотропејски, 
кои имаат превентивно дејствување; лустративни кои имаат очистувачко 
и поттикнувачко дејство со што треба да се предизвика посакуван тек на 
настаните. Оттука водата зазема важно место во верувањата поврзани со 
обредните дејства како што се миењето, прскањето, но и пиењето вода 
на одредени празници. Во овој контекст кај Цепенков ги наоѓаме след-
ниве верувања: „На ден Водици да се измите човек со студена вода, 
многу за арно било, са година здрав ќе бил“ (Цепенков 1980: 56) и „Рано 
на Ѓурѓовден многу арно било да се напие човек од ново барде вода“ 
(Цепенков 1980: 73). Особено место во народните верувања зазема риту-
алното капење во вода кое како резултат ќе изнедри нешто ново, односно 
ќе настапи повторно раѓање. „Тоа значи повторно оживување, подмладу-
вање и оздравување благодарение на магиската моќ на водата и тоа, не 
само за овоземскиот живот, туку и по смртта“ (Вражиновски 1998: 102). 
Улогата на водата исто така е поврзана со верувањето дека таа е материја 
за прочистување, која во себе ја содржи идејата за чистење на душата од 
гревовите. Во овој случај се верува дека само „живата“ вода, од приро-
ден извор е способна да донесе духовно очистување. Посебно место во 

верувањата за вода зазема т.н. жива вода, позната во приказните, преда-
нијата, легендите, песните. „Живата вода ги подмладува старите луѓе, ги 
оживува умрените или убиените, а исто така бездетната жена со нејзина 
помош добива потомство“ (Вражиновски 1998: 103). Водата сама по себе 
не е плодна туку исклучиво елемент кој овозможува оплодување. Оваа 
особеност ѝ се припишува на водата од земјоделците, и нераскинливо се 
поврзува со нејзините прочистувачки својства. 

Силната и универзлна архетипска симболика на водата во сите неј-
зини видови било да станува збор за проточна или стоечка, солена или 
слатка, помала или поголема, во еден јазички и фолклорен слој ја памети 
изворната етимологија (турски punar/pınar со значење извор). Тоа води до 
алтернација на лексемата извор и бунар во фолклорот при што протозна-
чањето се вклопува во дуалистичкиот систем на претстави и основната 
опозиција „жива: мртва“ вода, а на симболички план ги укинува про-
сторните и временските граници отворајќи го на тој начин просторот и за 
конткт со оностраното и за манипулција со димензиите на времето  осо-
бено со иднината. Треба да се каже дека за разлика од турскиот punar/pınar, 
зборот бунар денес има само едно значење ‒ заѕидана длабока јама која 
се копа за да се чува во неа подземна вода. Тоа може да го согледаме и во 
верувањата на Цепенков кога вели: „Нов бунар да копаш и откога ќе соѕи-
даш нефела вода од него да пиеш, дури не крстиш вода и да туриш во него 
крстена вода“ (Цепенков 1980: 67). Наспроти оваа верување во различните 
фолклорни творби може да се сретне лексемата бунар и со значење извор 
кога се однесува на некоја спонтано создадена, мрачна и длабока изворска 
вода во природно опкружување, што се потврдува со неговата функција 
во епските наративи. Во нив најчесто луѓето преку бунарот комуницираат 
со фолклорното подземје што го изедначува бунарот со сличните топоси 
какви што се пештерите, јамите провалиите, планинските шуми и други 
места. Светите извори и светите бунари, исто така, имаат божествени свој-
ства, кои ѝ се припишуваат на нивната физичка посебност преку која се 
сугерира постоењето на натприроден карактер или присуство. Аналогно 
на ова познато е дека во народната традиција светите води често се повр-
зани со други топографски карактеристики како што се дрвјата, камењата, 
пештерите и височините. Ваквата позиција на термините бунар и извор 
ни покажува дека во фолклорот не е лесно да се одреди кој бунар е чове-
кова градба, а кој е извор во природна средина. Освен водата, двата поима 

ги поврзуваат придавките: ладен, студен, па ориентацијата кон нив е 
непродуктивна, а посигурна ознака ни дава самата локција: ако се наоѓа 
во плнина/гора, поле и сл. не станува збор за вештачка туку за природна 
творба. Покрај тоа што водата има своја материјалност, овие дофатливи, 
текстурирани складишта за молитва нудат различна сетилна поврзаност 
со верувањето. Водните простори се сметаат за произведувачи на чуда, 
кои во одреден момент доаѓаат во орбитата на изворот или бунарот каде 
што моќта престојува. 

Доведувањето на жента во врска со водата во сите слоеви на тради-
циската култура, а особено во фолклорот, толку е вообичаена и востано-
вена постапка што добива карактеристики на стереотип. Ова особено се 
однесува на лустративниот и лековитиот аспект на водата кој е запаметен 
и преку претхристијанските легенди и верувања во самовилските води. 
Хрватскиот истражувч Натко Нодило забележува дека мотивот за водата 
што подмладува се надоврзува на митот за Иутурна3, божицата на извори 
и реки, чиј главен лековит извор се наоѓа во близина на реката Нумиција, 
додека за нејзините лековити својства, односно бесмртост сведочи и неј-
зиното друго име Диутурна  што асоцира на долготрајноста (Nodilo 1981: 
162). Најверојатно од овие древни верувања произлегува и присуството 
на самовили за кои се верувало дека им дава исцелителна моќ на 
одредени извори во македонскиот народна традиција (Filipova 2020: 241). 
Самовилската вода, односно водата во која се капеле самовилите, поседува 
лековити својства според јужнословенскиот фолклорен имагинариум; им 
го враќа видот на слепите, слушање на глувиот, и ако го испие неплодна 
или вдовица, ќе стане бремена (Tolstoj, Radenković 1970: 74). Освен 
самовилите според народните верувања во водата и околу неа се соби-
рале разни демонски сушества: самовили змевови, ѓаволи и сл. Исто така 
покрај легендите за водените самовили, забележани се и легендите кои се 
однесуваат на водните духови (повеќе: Lang 1914: 139–140).

Со христијанизацијата, корелацијата на водата со самовилските 
појави била заменета со онаа на христијанските женски светци. Водата 
има исклучително место во сакралната интерпретација на пејзажите и 
топонимите (на пр. имиња на свети извори, реки и други извори на вода) 
кои укажуваат на нивната важност за претхристијанските Словени (види 

3	 Јутурна (лат. Iuturna) е римска нимфа.

Belaj 2009, 2014; Brgles 2014: 195). Почитувањето на бунарите и реките 
со доминацијата на христијанството претрпува промени, но митската 
матрица е сè уште евидентна во локалните обичаи и верувања. Во маке-
донскиот фолклор, како и во некои јужнословенски традиции светата вода 
се фокусира на светите извори кои често се поврзани со одедени светци 
или се во склоп на одреден цркви и манастири, а кои имаат моќ да леку-
ваат одредени болести. Оваа состојба е особено забележлива по процесот 
на христијанизација. Посебно место во македонските верувања поврзани 
со водата заземаат лековитите води, кои кај нашиот народ се познати под 
имиња: Средочни, Петочни, Неделски и сл. Овие води благодарение на 
своите лековити својства лекуваат секакви болести (Вражиновски 1998: 
103). Во врска со светите води Цепенков забележува дека „на многу 
места кај што се отвора некоја вода одат болни да се мијат и да оздра-
ват“ (Цепенков 1980: 209). Во преданијата кај Цепенков наоѓаме пода-
тоци за светите води. Во нив освен што се означени местата каде што се 
наоѓаат светите извори со лековите вода се наведуваат и деновите во кои 
се посетуваат и болестите што се лекуваат со нив  (Цепенков 1980: 207-
215). Кај Цепенков, доста големо место зафаќаат и преданијата за лекови-
тите води, кои се во состојба да излекуваат секого и од секакви болести 
(Вражниновски 1974: 163). Меѓу големиот број лекувачки води кои се 
поврзани со ликовите на одредени светци предничи Света Богородица. 
Тоа упатува на поврзаноста на претхристијанските верувања и нивната 
замена со ликовите на светците. Ние овде ќе го посочиме примерот на 
преданието кое се однесува на изворот во манастирот Света Пречиста 
Кичевска, кој е посветен на Богородица, чие настанување е поврзано со 
изворот покрај мансатирот. Според легендата жителите од околните места 
кога одлучиле да градат манастир на местото оставале икона да преноќи. 
Но, утрото кога дошле да започнат со работа, иконата ја немало. Ја барале 
долго време, сè додека не ја нашле крај еден извор. Потоа повторно ја 
вратиле на старото место. Но утредента се случило повторно истото. 
Иконата во огнен пламен прелетувала и доаѓала на изворот. Како божји 
знак, одлучиле наместо на првичното место, манастирот да го изградат 
токму над изворот. И ден-денес тој извор постои во манастирската црква, 
како и самата света сребрена икона посветена на Богородица која се чува 
во еден мал олтар. Во манастирот Св. Архангел во Варош (Прилеп) исто 
така постои извор за кој се верува дека има лековити својства или како 

што вели Цепенков: „Коа е отвори манастиро Свети Аранѓел у нас излезе 
една вода светена (агијазмо) и ума болни се измија и ден-денеска коа одат 
на манастир, али на причесна, али на гости со некој болен ќе го измијат 
болнио со ајазмото за здравје, и кој се мие со вода оздравеит и здрав дома 
ќе и дојдит“ (Цепенков 1980: 209). Освен со овие светци лекувачките свој-
ства на водата се поврзаи и со Св. Наум Охридски. Според преданието 
под манастирот Свети Наум Охридски – Чудотворец, до самото езеро, има 
извор со лековита вода. Според верувањето оваа вода секогаш е лековита, 
но најмоногу на празникот Св. Константин и Елена. Примери на свети 
води кои лекуваат болести забележува Вражиновски при што заклучува 
дека лекувачката моќ на светците е наограничена и сестрана, па според 
тоа светецот секогаш бил сметан за чудотворец, исцелител, способен да 
ги спаси воите почитувачи (Вражиновски 1998: 253).

Денес, светите бунари, дрвја, камења и пештери во многу делови од 
светот поради радикалното уредување на пејзажите во кои тие преживу-
ваат, се сметаат за изолирани необичности, иако овие топоними во мина-
тото најверојатно биле поврзани со светото. Во оваа насока сметаме дека 
изворите имаат посебно значење што ги поврзува со одредени локации 
и пејзажи. Подземните извори, реките, езерата и морињата во старите 
верувања биле персонифицирани во богови кои треба да се одоброволат. 
Персонифицирајќи ги настаните во живата и неживата природа преку 
митовите и ритуалите луѓето на симболичен начин искажувале единство 
со природата. На тој начин искажана е нивната  верба, но и надеж дека 
силата на природата ќе биде покорена. Со текот на времето, човекот го 
занемарува верувањето и покорноста кон природата и доаѓа до првите 
нарушувања на еколошката рамнотежа. Тоа ни покажува дека во тради-
ционалниот архетип на словенската народна култура, многу изразито, 
се зацртани тенденциите на митолошко-симболичката персонификација 
на појави и процеси што се одвивале во природата, која го заокружу-
вала човекот и во општествената стварност. Оттука како што забележува 
Вражиновски (Вражиновски 1998: 9) појавата на митолошката персо-
нификација на природата и општествената реалност содржи митологи-
зирана форма на откривање на народната свест во конкретни услови на 
постоење на општествениот карактер на процесите на производство и 
стоковна размена. Тие исто така содржат одредени  практични показа-
тели кон кои се повикува човекот при моделирањето и класификацијата и 

интерпретацијата на природата, општеството и сопстениот живот. Живата 
природа на народните верувања, добро или лошо, постојано влијае врз 
луѓето и затоа е потребно да се распознаваат нејзините тајни, изразени со 
посредство на знаци и симболи и преку нив да ги откриваме и да се слу-
жиме со силите коишто се скриени во неа. Преку симболите кои функцио-
нирале на таков начин, што индивидуалните и општествените провиде-
нија на човекот и неговиот светоглед, заемно се проникнувале во рамките 
на единствен систем. Преку овој систем на верувања се објаснува посто-
ечкиот општествен и космички ред, кој е карактеристичн за дадената кул-
тура; на таков начин што го поддржува тој ред и го објаснува постоењето 
на човекот и светот.

Во современата цивилизација се бара поинакво разбирање на 
местото и улогата на човекот во светот што го опкружува, а со тоа и  
ново промислување на културата, која за разлика од традиционалното 
сфаќање денес не се гледа како антитеза на природата, туку како мера 
и начин за реализција и развој на суштинските моќи на човекот кој 
има цел да ги урамнотежува односите меѓу општеството и природата. 
На тој начин културата не е средство на отуѓување од природата, туку 
поврзување со неа, на соодветен начин со кој човекот ја остварува 
својата биосферна функција. Со создавањето на еколошката култура 
се придонесува кон поглед на свет во чија основа се наоѓаат еколош-
ките знаења ослободени од биолошкиот детерминизам и обогатени со 
содржините за севкупноста на односот на човекот кон  природните и 
социјалните услови на средината во која се живее. Напоредно со овие 
теориско-методолошки и сознајно-хеуристички процеси самиот поим 
екологија добива и едно многу пошироко значење. Овој термин запо-
чува да се користи како ознака за нов поглед на светот, за означување 
на нова филозофија на живот во која доминираат поинакви вредности 
до потенцирање на одговорноста за судбина на планетата.

Еколошката култура е релативно нов поим кој често се кори-
сти во литратурата, документите и средствата за масовна комуника-
ција, но ретко се одредува. Сите размислувања за поимот содржат на 
особен начин искажана идеја за потребата на хармоничен однос на 
општството и природата заради заштита не само на човекот туку и на 
Планетата. Ако културата придонесува кон разликувањето на опште-
ственото од природното, тогаш еколошката култура придонсува да се 

изрази спротивната состојба ‒ нивното еднинство. Затоа можеме да ја 
одредиме како дел од општата култура која го детерминира односот на 
човекот/општеството кон животната средина сфатена како вкупност на 
природни и општествени елементи. За нејзино создавање неопходни 
се промени во вредносните системи на поединците и општеството, 
квалитативни промени во животната средина и создавање еколош-
ката свест и етика заради хармонизација на меѓусебните односи, што 
доведува до подобрување на квалитетот на животот. Таа очигледно се 
покажува во чинот на соединување на човекот со природата во кон-
тролираниот процес на размена на материјата со неа, која во крајната 
истанца го засилува креативниот однос на човекот кон светот што го 
опкружува. Вака сфатената еколошка култура би требало да ги про-
никнува сите сегменти на секојдневниот живот на современиот човек. 
Во согласност со тоа во структурата на секојдневниот живот таа се 
искажува како еколошка култура на единката (личноста), на опште-
ствените групи, на конкретни општества и на самото човештво. Сите 
форми на искажување подразбираат поседување знаење, убедување  и 
спремност да се дејствува заради заштита на животната и работната 
средина, што укажува дека со еколошката култура се изразува чове-
ковиот поглед на свет и одговорното однесување, етос кон природата. 
Еколошката култура би требала да придонесе кон препородот, обно-
вата на разрушениот ред во природната и општествената компонента 
на животната средина. Формирањето на еколошката култура на сите 
нивоа бара изградба и постоење на еколошката свест и еколошка етика, 
чие создавање најмногу е поврзано со промените во образованието и 
воспитанието во современтото општество (Милтојевић 2002: 245-260). 
Сметаме дека патот на нејзиното градење води преку покажувањето 
на верувањата во нејзините моќи и будењето на свеста за важноста на 
одредени сегменти од природното опкружување во животот и опстано-
кот на човекот.

Истражувањето на традиционалната култура, од денешна преспек-
тива подразбира проникнување во архаичните значења и митските 
претстави, покрај тенденцијата за губење и замаглување на нивната 
симбоилика. Токму затоа сметаме дека навраќањето на минатите веру-
вања и преданија како места на меморијата можат да влијаат врз соз-
давањето на еколошката култура со истакнување на нивната важност. 

Тоа е начин за создавање на еден систем на вредности преку кој се раз-
вива можноста преку навраќањето на минатите значења и на местата 
на меморија да се поттикнува свеста за значењето на природните 
ресурси денес. Или како што нагласува Селест Реј: „Парадигмата на 
светата вода е универзална, а светоста на изворите особено е потребно 
повторно да се имагинираат и да се толкуваат интеркултурно и тран-
свременски“ (Реј 2019: 267). Во согласност со градењето на еколош-
ката култура може да се смета дека тоа е клучот за културата кон што 
таа треба да се движи во разбирањето на светот што нѐ опкружува.

Katerina Petrovska-Kuzmanova

SPRING TRADITIONS AND BELIEFS IN THE CONTEXT  
OF ECOLOGICAL CULTURE

Summary

This article explores beliefs and legends related to sacred sources, starting 
from pre-Christian perceptions, through Christian beliefs related to healing, to their 
reflection in the contemporary sociocultural space. This research connects the beliefs 
and legends relating to the sacred springs and their power over time in the context 
of the construction of ecological culture. In this work the path of ecological culture 
construction is explored, through the demonstration of beliefs in its powers and the 
awakening of awareness of the importance of certain segments of the natural environ-
ment in the life and survival of man. 

Keywords: sacred springs, legends, beliefs, culture, ecology.


